
Чочайланы Мариям, Ахметла-
ны Локъманны къызы, жамау-
атда намысы жюрюген адамды.  
Жыл саны токъсаннга жете 

ман» газетни дайым окъуйду.

Къабарты-Малкъарны регионнга 

оноу этиу арасында (ЦУР) кезиулю 
тюзюнлей эфир бардырылгъанды. Аны 
келечисини эмда къараучуланы сору-
уларына бу жол промышленность эм 
сатыу-алыу министр Шамиль Ахубеков 
жууап бергенди.

Жыйылыу

Бюгюн редакцияны 
къонагъы Къабарты-Мал-
къарны профессионал 
боксдан департаментини 
таматасы Гадийланы Да-
ниялды.  

Ахыры 2-чи бетдеди.

«Манга эм магъаналысы – 
юйренирге келгенледе инсанлыкъ 
шартланы ачыкълауду эм кючлеудю»

Жазылыу-2023

Юйдегиле барысы да сюйюп окъуйдула

БИЗНИ  ИНДЕКСИБИЗ – П 5893

Кёпню кёрген 
жашауну багъасын 
биледи

Жангылыкъла

Къабарты-Малкъар Респу-
бликаны Башчысы Казбек 
Коков Нальчикде «Восточ-
ный» жангы микрорайоннга 
бла Дубки больницалы ша-
харчыкъгъа элтген Шогенов 
атлы орамны тапландыры-
лыууну барыууна къарагъ-
анды. Жол 15 метрге дери 
кенгертилликди эмда тёрт 
ызлы боллукъду. Орамны 

жалгъан жарыкълыкъ берген 
шёндюгюлю система бла 
жалчытырыкъдыла, «Таза 
кёк» программагъа кёре уа 
тагъылгъан ток чыпынла жер 
тюбю бла тартыллыкъдыла. 
Автотрассаны эки жанында 
тротуарла, газонла, останов-
ка павильонла да таплан-
дырыллыкъдыла. Объектни 
хайырланыугъа кюз артында 

берирге умутлудула.
Республикалы кёп про-

фильли сабий клиника араны 
тынгылы ремонту да ахырына 
жетеди. Экинчи корпусда 
КТ эм МРТ кабинетлери бла 
шёндюгю излемлеге келиш-
ген кесини приём бёлюмю 
боллукъду. Ол ишлей тургъан 
приём бёлюмню ауурлугъ-
ун женгиллендирирге эмда 
келген саусузланы профиль-
ли ызлагъа кёре теркирек 
белгилерге онг берликди. 
Бусагъатда битеу да мекямны 

шёндюгюлю, чыдамлы эм 
жылыу сакълагъан материал 
бла тышлай турадыла. 

Дагъыда сабий больницаны 
тийреси да игилендириллик-
ди, проектге жангыртылгъан 
кирген жерлени къаууму, 
оюн майданла, солуу тийреле 
къошулупдула. Больницаны 
бла Кардиодиспансерни къа-
тында улоуланы салырча уллу 
тохтау жер боллукъду. 

Андан сора да, Шогенов 
атлы эм Малая орамланы 
мюйюшюнде тири солуу, тюр-

лю-тюрлю саулукъ кючленди-
риу майданлары бла жангы 
скверни къурау жаны бла 
ишле бардырыладыла. Аны 
хазырлар ючюн бюгюнлюкде 
майдан тазаланнганды.

- Больницалы шахарчыкъ-
ны району айбатландырыл-
лыкъды эмда республиканы 
жамауатына ырахат боллукъ-
ду, - деп белгилегенди Казбек 
Коков. 

КъМР-ни Башчысыны бла 
Правительствосуну 

пресс-службасы.

 
Россейни Правительствосу къурулуш 

бёлюмде административ жумушланы 
санын азайтыуну  мадарларын андан 
ары бардырады. Аны хайырындан жангы 
инвестициялы проектлени тамамларгъа 
бютюнда женгил боллукъду.

Правительствону Председатели Михаил 
Мишустин къол салгъан бегимде аллай 
жумушланы санын 751-ден 699-гъа дери 
азайтыуну юсюнден айтылады. «Жан-
гыртылгъан тизмеде, темир жоллагъа 
къошулгъан порт складланы къатларында 
къурулуш этерден неда объектлени ре-
конструкцияларын бардырырдан алгъа, 
«РЖД» акционер общество, регион неда 
жер-жерли власть органла бла келиширге 
керекди деген излем кетерилгенди. Бу 
оноуну хайырындан тенгиз эмда черек 
портланы транспорт-логистика инфра-
структураларын теркирек айнытыргъа 
боллукъду», - деп билдиргендиле Прави-
тельствону пресс-арасындан.

Дагъыда, объектни хайырланып баш-
лагъанда, къурулушчу  ол мекям бла бай-
ламлы болмагъан талай документлени 
бериуден эркин этиледи. Власть орган-
лада болгъан, кеслери да ведомствола 
аралы байламлыкълада хайырланылыр-
гъа боллукъ талай документ, материал 
эмда билдириу да кетериледиле.

Бу тизме ахыр кере былтыр 2022 жылда 
тийишдирилгенди. Къурулушда адми-
нистратив жумушланы санын азайтыу 
Россейни Президентини буйругъуна тий-
ишлиликде бардырылады.

Прохладный-Элбрус жолну  «Жантуугъ-
ан» альплагерьге дери 3,5 километрлик 
кесегинде  жангыртыу ишле башланнган-
дыла. КъМР-ни Транспорт эмда жол мюлк 
министерствосундан билдиргенлерича, 
ала «Къоркъуусуз эмда тынгылы  жолла»  
миллет проектни чеклеринде бардыры-
ладыла.

Ведомствода айтханларына кёре, ре-
спубликаны туризм жаны бла онгларын 
айнытыуда бу жолну магъанасы уллуду. 
Ол кеси да альпинистлени «Шхелди» 
эмда «Жантуугъан» лагерьлерине дери 
созулады. Алагъа уа бизни къыралны 
регионларындан спортчула эмда туристле 
кёп  келедиле.

Шёндю подряд организация, жол 
жанларында  бетон  бурууланы кетерип,  
башхаланы орнатып  башлагъанды. Ызы 
бла аны специалистлери Шхелди сууда  
кёпюрге, жолну кесине да тынгылы ре-
монт этерикдиле, машинала тохтаучу жер-
чиклени жарашдырлыкъдыла, белгиле да 
орнатырыкъдыла. 

Къарау

Тапландырыу жумушла терк да, 
тынгылы да бардырыладыла

Мен Хушто-Сыртда ёс-
генме. Атам  ана тилибизде 
чыкъгъан  газетге  жаздыр-
май  къалгъанды деп бил-
мейме кесими таныгъанлы. 
Аны юйдегиле барысы да  
сюйюп окъуйдула. Ол да 
сейир тюйюлдю, мада-
ниятда, илмуда, спортда, 
къырал къуллукълада, кёп 
башха бёлюмледе атларын 
иш кёллюлюклери, хунер-
ликлери, адеплиликлери 
бла да айтдырып келген  
адамларыбызны юслерин-
ден жаланда «Заман» га-
зетден билирге боллукъду 
деп, алай сунама. Аланы 

юслеринден окъусанг, мил-
летибизни къаллай адамла-
рыбыз болгъандыла эмда 
бардыла деп, ёхтемленмей 

къалмайса. Ма аллайладан 
юлгю алыргъа керекди.

Экинчиден а, тилибиз 
ёчюлюп барады деп, бек 
къайгъырабыз. Газетди аны 
сакъларыкъ, да сора аны 
къалай алмай, къалай окъ-
умай къойгъун?! Бютюнда 
сабийлери болгъан юйюрле 
анга биринчи жаздырыргъа 
керекдиле деп, мени ою-
мум алайды.

ЭЛЕККУЛАНЫ Лейля, 
СКГИИ-де IT жаны бла  

менеджер.

Председатель
Председательни орунбасары
Председательни орунбасары
Саулукъ сакълау министри
Маданият министри
Курортла эмда туризм министри
Жаш тёлюню ишлери жаны бла министри
Миллетлени ишлери эмда жамауат про-

ектле жаны бла министри
Жер эмда ырысхы бла байламлы халла 

жаны бла министри
Тарифле эмда жашау журтлагъа надзор 

этиу жаны бла министри 
Табийгъат байлыкъла эмда экология жаны 

бла министри
Промышленность, энергетика эмда сатыу-

алыу министри 
Жарыкъландырыу эмда илму министри 
Эл мюлк министри
Спорт министри
Къурулуш эмда жашау журтла-коммунал 

мюлк жаны бла министри
Транспорт эмда жол мюлк министри
Урунуу эмда социал къоруулау министри
Финансла министри
Цифралы айныуну министри
Экономиканы айнытыу министри.

«Промышленностьда 
онгларыбыз уллудула, жаланда
 аланы хайырланыргъа керекди»

Ёсюм эсленеди
КъМР-ни Эл мюлк министерство-

сундан билдиргенлерича, быйылны 
биринчи юч айында къыралда 7,3 
миллион тонна чакълы сют алынн-
ганды. Ол былтыр бу заман бла тен-
глешдиргенде 3,7 процентге кёпдю. 

Продукцияны танг кесеги, неда 
4,9 миллион тоннасы, эл мюлк би-
ригиулеге жетеди, фермер мюлкле 
да 564,4 минг тонна бергендиле. 
Алай бла эки къауумда да 6,4 эм 
1,5 процент ёсюм эсленеди. 

Арт жыллада сютню ёлчемине 
къошула баргъанына фермерлени 
къумалы малла тутаргъа эм тынгы-
лы аш бла жалчытыргъа итиннген-
лери да себеплик этгенди. 

Сагъынылгъан мюлкледе  юч 
айгъа бир ийнекден орта эсеп бла 
эки минг тонна чакълы сют сауула-
ды. Ол былтырдан 7,5 процентге 
кёпдю. 

Къабарты-Малкъарда да сагъы-
нылгъан кезиуде 100 минг тонна сют 
сатылгъанды. Ол былтыр бу заман-
дан 1,7 процентге кёпдю. Шимал 
Кавказстатны управлениясындан 
билдиргенлерича, республикада 
эл мюлк биригиуледе бир ийнекден 
1804 литр неда былтырдан эсе 0,6 
литрге кёп сют алыннганды.   

Жауунлагъа да
къарамай 

Къабарты-Малкъарда жауунла 
жерчиликде уруннганланы жунчут-
хандыла. Болсада кюн ачылгъан-
лай, сабанчыла хар сагъатларын 
хайырланыргъа кюрешедиле. Бю-
гюнлюкде мюлкледе мирзеу на-
ртюх, чеплеу, соя, тахта кёгетле, 
картоф да салыу бошала турады. 

Бахсан районну эл мюлк управ-

лениясындан билдиргенлерича, 
арендаторла  чеплеу салып кю-
решедиле. Быйыл анга беш минг 
гектар жер бёлюннгенди. Болсада 
ишле  жаланда алтыдан биринде 
бошалгъандыла. Предпринима-
тельле кёбюсюнде Россейде чыгъа-
рылгъан сортланы хайырланадыла. 

Жазлыкълагъа урлукъну жаз 
башыны аллында окъуна салып 
бошагъандыла, бусагъатда ала баш 
къусадыла. 

Саулай алып айтханда, район-

ладан билдиргенлерича, урлукъ 
жазлыкъланы 84,5 минг гектарына 
салыннганды. Болсада алыкъа 
тийишли ишле 135,5 минг гектарда 
тамамланыргъа керекдие.  

Къоранчладан
сакъланырча 

Жерчилик экономиканы эм къор-
къуулу бёлюмлеринден бирине 
саналады. Жыл сайын къыйын хауа 
болумла ючюн арендаторлагъа уллу 
къоранчла этерге тюшеди. Алагъа 
онг тапдырыуну амалларындан 
бири уа къыралны болушлугъу 
бла агрострахование этиудю.  Аны 
баш магъанасы келишимде бел-
гиленнген шартла бла байламлы  
къоранчланы бир кесегин жабаргъа 
болушургъады.  

 Къабарты-Ма лкъарда къы-
ралны жанындан да болушлукъ 
этилирча агрострахование бла 
«РСХБ-Страхование» эм «ВСК» 
компанияла кюрешедиле. Быйыл  
къоранчланы жабарча субсидия-
лагъа бюджетден 4,1 миллион сом 
бёлюнюрюкдю. 

Бизни корр.

Къабарты-Малкъар Республиканы Жаш тёлю 
правительствосуну къурамыны юсюнден

Къабарты-Малкъар Республиканы Башчысыны

Б У Й Р У ГЪ У
Къабарты-Малкъар Республиканы Жаш 

тёлю правительствосуну юсюнден Къабар-
ты-Малкъар Республиканы Президентини 
«Къабарты-Малкъар Республиканы Жаш 
тёлю правительствосуну юсюнден» 2008 
жылны 25 июлюнда чыгъарылгъан 85-УГ но-
мерли Указы бла къабыл кёрюлген Болумну  
3.2 пунктуна тийишлиликде:

1. Къабарты-Малкъар Республиканы Жаш 

тёлю правительствосуну къурамын къабыл 
кёрюрге.

2. Къабарты-Малкъар Республиканы Баш-
чысыны «Къабарты-Малкъар Республиканы 
Жаш тёлю правительствосуну къурамыны  
юсюнден» 2020 жылны 26 октябринде чыгъ-
арылгъан 106-РГ номерли  буйругъу кючюн 
тас этгеннге санаргъа.

Къабарты-Малкъар Республиканы Башчысы                                                                                 К.КОКОВ
Нальчик шахар, 2023 жылны 2 майы, №176-РГ

Къабарты-Малкъар Республиканы Башчысыны  
 2023 жылны 2 майында чыгъарылгъан 

176-РГ номерли буйругъу бла къабыл кёрюлгенди

Къабарты-Малкъар Республиканы 
Жаш тёлю правительствосуну къурамы

ЭЛ МЮЛК 

Кенгешде ведомствону былтыр 
ишини эсеплери чыгъарылгъандыла 
эмда быйылгъа борчла салыннганды-
ла. Тюбешиуню аллында уа «Саулукъ 
сакълау» эм «Демография» миллет 
проектлени регион  программаларын-
да белгиленнген  жумушла къалай 
толтурулгъанларыны юсюнден  виде-
оролик кёргюзтюлгенди.

Ызы бла саулукъ сакълау министр 
Рустам Калибатов доклад бла сёлеш-
генди. Ол озгъан эки жылда саулукъ 
сакълау системагъа коронавирус ауруу 
жайылгъан кезиуде ишлерге тюшгенин 
белгилеп, бу къыйын заманда халкъны 
багъыугъа къатышханлагъа барысына 
да ыразылыгъын айтханды. Ол вирусну 
хатасындан миллет проектлени чекле-
ринде бардырылгъан ишни азайтыргъа 
тюшгенин белгилегенди.

Болсада толусунлай айтханда, иги 
жанына тюрлениуле аслам болгъан-

дыла. Сёзге, КъМР-ни Саулукъ сакълау 
министерствосу бир ненча бёлюмде 
къыралда алчыланы санына чыкъ-
гъанды. Былтырны эсеплерине кёре, 
Къабарты-Малкъар  «Саулукъ сакълау» 
миллет проектни битеу борчларын 
толтургъан жангыз субъект болгъанды.   
Дагъыда инсультланы санын азайтхан 
он регионну арасына киргенди. 

Республиканы халкъыны саны орта 
эсеп бла былтыр 3,8 процентге кёбей-
гени да иги шартха саналгъанды.  Ёсюу 
сабийлени, ишге жараулу жыл санда 
инсанланы, тамата тёлюню арасында 
да барды. Ауушханланы юсюнден айт-
ханда, хар минг адамгъа 9,3 процент 
болгъанды. Ол а Россейде орта эсеп-
ден азды (13,1 процент). «Къууанырча, 
ёхтемленирча шарт да барды. Къабар-
ты-Малкъарны тарыхында биринчи 
кере болуп, жылны ичинде жаланда 
тёрт къагъанакъ ауушханды. Ол битеу 

къыралда эм гитче кёрюмдюдю. Битеу 
да бирге уа былтыр 10 мингден аслам 
сабий туугъанды»,-дегенди министр.

Аурууладан ауушханланы юслерин-
ден айтханда, асламы (47 проценти) 
къан тамырла-жюрек аурууладан 
къыйналгъанла эдиле. Аланы ызындан 
онкология эмда коронавирус келедиле. 
Къан тамырла-жюрек ауруулары бол-
гъанланы саулукъларын коронавирус 
жугъулгъаны да бургъанды осалгъа, 
деп белгилегенди докладчы. 

- Онкологиядан къыйналгъанланы 
саныны кёплюгю диспансеризация-
ны, медицина тинтиулени кезиуюнде 
ауруу энди башланнганда   ачыкъ-
ланнганлары, диагностика жаны бла 
жангы мадарла кийирилгенлери бла 
байламлыды,-деп белгилегенди Ру-
стам Михайлович.

Былтыр «Саулукъ сакълау» проек-
тни 6 программасына къошулгъанды 

республика. Ала бла бирге «Саулукъ 
сакълауну биринчи бёлюмюню ишин 
игилендириу» программа да толтурул-
гъанды. Аланы чеклеринде салыннган 
борчла барысы да ахырына жетдирил-
генлерин билдиргенди министр. «Биз 
къыралда алчы регионланы арасын-
дабыз бу жаны бла. Аны уа федерал 
министерство да белгилегенди»,-деп 
къошханды ол.

Министр хар программаны юсюн-
ден энчи айтханды. Сёзге, «Медици-
на-санитар болушлукъну айнытыу» 
программаны себеплиги бла санитар 
авиацияны  болушлугъу бла болумлары 
осал 70 саусузну федерал медицина 
аралагъа жетдирирге онг болгъанды. 
Алагъа барысына да заманында  бо-
лушлукъ берилгенди. 

«Элде медицинаны айнытыугъа 
аслам эс бурургъа тийишлиди»

КъМР-ни Башчысы Казбек Коков республиканы Саулукъ сакълау министерствосуну кенгертилген коллегиясында болгъанды. Жыйылыу 1-чи 
номерли шахар клиника больницада бардырылгъанды. Аны ишине медицина учрежденияланы баш врачлары къатышхандыла. 

«Россейде 2023 жылны  
бек иги юйретиучюсю» де-
ген битеуроссей  профес-
сионал конкурсну регион 
кесеги бу кюнледе  Бахсан 
районну  Атажукино элинде 
башланнганды.  Битеу да 
онюч  юйретиучю жети кюн-
ню ичинде билимлерин, уста-
лыкъларын, фахмуларын  да 
кёргюзтюрюкдюле. 

Конкурсну  къууанчлы  
ачылыууна  КъМР-ни жа-
рыкъландырыу эмда илму 
министри Анзор Езаов, ре-
спубликаны Парламентини 

Билим бериу, илму эмда 
жаш тёлюню ишлери жаны 
бла  комитетини таматасы  
Нина Емузова, Бахсан муни-
ципал районну администра-
циясыны башчысы Артур 
Балкизов,  билим бериуде, 
илмуда  ишлегенлени про-
фсоюзларыны рескомуну 
таматасы Сергей Карныш, 
КъМР-ни Жарыкъландырыу 
эмда илму министерствосуну 
жууаплы къуллукъчуларыны 
къаууму, эллиле, мектепледе 
эмда сабий садлада  ишле-
генле да къатышхандыла.

Конкурсантланы алгъыш-
лай, Анзор Езаов  аланы 
хунерликлери бла учунуу-
лукълары билим бериуню 
айнытыугъа себеплик этген-

лерин чертгенди. «Устазны 
бла насийхатчыны жылы  бла 
байламлы быйыл  быллай 
эришиуле бютюн кёп бар-
дырыладыла, болсада  ала 
жыл бошалгъаны бла тохтап 
къаллыкъ тюйюлдюле»,- де-
генди ол.

Министр къууанчлы  хапар 
да билдиргенди: быйылдан 
башлап конкурсда  биринчи 
жерге чыкъгъаннга респу-
бликаны Башчысы Казбек 
Коковну оноуу бла  200 минг 
сом, экинчи, ючюнчю жер-
леге тийишли болгъанлагъа 
уа 100 мингишер сом  саугъа 
халда берилликди. 

Артур  Балкизов а  быллай 
даражалы конкурсну аланы 
районда бардырыргъа ыра-
зылыкъларын билдирген 

оноучулагъа  ыспас этгенди, 
ол районнга бек  магъаналы  
болгъанын да чертгенди.

Нина Емузова уа  бизни 
устазларыбыз, юйретиучюле-
рибиз да бек кючлю болгъан-
ларын белгилегенди. «Мен 
аны  билип айтама. Биз  ала 
бла терк-терк  тюбешебиз, 
сёлешебиз, жетишимле-
рин, къууумларын да уста 
билебиз»,- дегенди. Депу-
тат быллай конкурсла бек 
магъаналы болгъанларын 
да чертгенди. Нек дегенде 
ала устазланы бла  юйре-
тиучюлени  хунерликлерин 
толу ачыкълайдыла, аны бла 
бирге уа сынау  жыйышды-
рыргъа да онг бередиле. 

Конкурсха къатышхан-

лагъа  кёллендириу сёз-
лерин Сергей Карныш да 

айтханды. Аны бла бирге ол 
хорлам болдургъан устазгъа 
быйыл профсоюзла  25 минг 
сом  саугъаларыкъларын  да 
билдиргенди. 

Андан сора сахнагъа 
биринчи классха баргъан 
жашчыкъла бла къызчыкъ-
ла чыгъып, юйретиучюле-
ге жораланнган назмула 
айтхандыла. Ингирни бар-
дыргъанла уа жюрини къа-
уумуна  киргенле бла шагъ-
ырейлендиргендиле. Ызы 
бла сахнагъа  муниципал 
эришиуледе хорлагъанланы  
чакъыргъандыла. Аланы 
араларында  Черек район-
дан Къадырланы Альбина, 
Элбрус райондан Лилия Ка-
блахова, Нальчикден  Чечен-
ланы Рузанна да бар эдиле. 

Ариу акъ кийимлери бла 
омакъ жашчыкъла,  сахнагъа 
чыгъып, конкурсантлагъа 

гюлле бла бирге чопларын да 
бергендиле. Ызы бла аламат 
концерт  да кёргюзтюлгенди.

Андан сора  «Мени педа-
гогикада  жангычылыгъ-
ым» деген ат бла эришиу 
башланнганды.  Алда  уа 
юйретиучюлени  «Сабийле 
бла педагог ишле», «Устазны 
мастерскою», «Жюрини къа-
ууму бла ушакъла», «Педаго-
гика сёлешиуле», «Министр 
бла сёлешиу» конкурсла 
сакълайдыла. Алада  хор-
лагъанла «КъМР-ни бек иги 
юйретиучюсю» деген атха 
тийишли боллукъду. Регион 
кезиуде биринчи жерни ал-
гъан а Къабарты-Малкъарны 
атындан  федерал конкурсха 
къатышырыкъды.

ХОЛАЛАНЫ Марзият.

- Шамиль Асланбиевич, шёндю Къа-
барты-Малкъарда къаллай инвестициялы 
проектле бардырыладыла?

- Биринчиден, Тырныауузда вольфрам 
эмда молибден магъаданла чыгъарыу про-
ектни белгилерге сюеме. Ол бек магъана-
лы иш боллукъду, кеси да саулай регионну 
социал эмда экономика бёлюмлерин онг-
дурлукъду. Шёндю анда иш барады, ком-
бинатны къурулушун башларча хар не да 
хазырды. Бу кюнледе аны ахча жумушлары 
бла байламлы оноула этилликдиле. Талай 
айны ичинде анда иш башланырыкъды, 
аны бла комбинат келир жылны ахырына 
битерикди деп турабыз.

Бу проектни «жол картасы» жарашды-
рылгъанлы бир ненча жыл болады. Анда 
хар атлам да белгиленип эди, алай ал-
гъаракълада чыкъгъан чурумла, ызы бла 
санкцияла да ол умутларыбызгъа бираз 
тыйгъычла салгъандыла. Къалай-алай 
болса да, умутларыбызны къоймагъанбыз, 
иш барады.

Ызы бла белгилерге тийишли проектле 
женгил промышленность бла байламлыды-
ла. Барыбыз да билгенибизча, бизни респу-
бликада къумач согъуу, быстыр тигиу ишле 
иги айныпдыла. Аллай предприятиялада 
къадар адам урунады, ишчи жерле, онгла 
да кёпдюле. Быйыл январьда Бахсан ша-
харда жангы фабрика ачылгъанды. Анда 
240 адам ишлейди. Дагъыда республикада 
къумач сокъгъан производство ачаргъа 
сюйген энтта да бир инвестор табылгъан-
ды. Тергеулеге кёре, анда 1300 адам ишле-
рикди, бир жылны ичинде 1,5 минг тонна 
продукция чыгъарыргъа боллукъду.

Айтылгъанны эсге алып, биз республика-
да женгил промышленность бла байламлы 
кластер (индустрия парк) къураргъа умут 
этгенбиз. Ол Нальчикде орнатыллыкъды, 
кеси да 25 гектар жерни аллыкъды.

Дагъыда, эсигизде эсе, Чегемде мияла 
заводну жангыдан ачханбыз. Ол иги иш-
лейди, къатында энтта да аллай произ-
водство къураллыкъды. Анда бюгюнлюкде 
270 адам урунады, бир жылны ичинде 170 
миллион сом багъасына продукция чыгъа-
рылады. Энтта да бир бёлюм ачханларын-
дан сора бу кёрюмдюле энтта да эки кереге 
кёбейирикдиле.

Быладан сора энтта да кёп проектле бар-
дыла: бирлери жарашдырыудадыла, баш-
халары энди бардырылып башлагъандыла. 
Заманлары жетсе, аланы юслеринден да 
толуракъ айтырча боллукъду.

- Товарлагъа белги салыуну юсюнден 
айтыла тургъанды, алай аны магъанасын 
энтта да кёпле билмейдиле. Ол не ючюн 
этиледи, неге керекди?

- Ол жалгъан товарланы сатыу-алыугъа 
чек саллыкъ амалды. Кеси уа былай иш-
лейди: продукцияны юсюне заводда энчи 
белги салынады, ызы бла анга, ол тюкеннге 
тюшгенден сора, алыучу энчи приложение 
бла къарап, хар несин да биледи: товар не 
зат болгъаны, къачан эмда къайда этил-
гени, хайырланыргъа жараулу болжалы, 
сертификаты, мардалагъа келишгени. Тыш 
къыралладан келген зат эсе, ол чекден 
къалай ётгенин да кёргюзтюрюкдю мар-
кировкасы.

Шёндю быллай белгини товарланы талай 
тюрлюлерине саладыла, ол санда чарх-
лагъа, аякъ кийимлеге, сют продукциягъа, 
дарманлагъа, сырагъа, татлы эмда гара 
суулагъа. Маркасында тюз информация 
табылмаса, алыучу аны юсюнден тийишли 
органлагъа билдирирге эркинди.

Бу программа 2024 жылны ахырына дери 
бардырыллыкъды. Ол кезиуге промышлен-
ность продукцияны хар тюрлюсюнде да 
белгиси болургъа керекди.

- Къараучудан соруу: «Машзавод, элек-
тровакуум завод эмда СКЭП жангыдан 
ишлеп башларыкъмыдыла»?

- Аладан сора да,  ишлемей тургъан энтта 
да талай предприятие болгъанын белгилер-
ге сюеме. Бу ючюсюню юслеринден айт-
ханда уа, алада оборудованияны асламысы 
къурутулгъанды неда жукъгъа жарамазча 
болгъанды, технологиялы компетенция бла 
да иш алайды. Производстволу мекямлары 
уа сакъланнгандыла. Биз аланы иелери 
бла оноулашабыз, жангыдан производство 
ачарча амалла излейбиз.

Энтта да талай предприятие уа, инвестор 
табылса, тюз бюгюн окъуна жангыдан иш-
леп башларгъа боллукъдула. Сёз ючюн, 
Тырныауузну къатында гипс завод. Аны 
хар неси да жериндеди, сакъланнганды: 
оборудованиясы, мюлкю, сырьё болгъан 
тийреге къагъытлары да. Инвесторланы 
анга сейирлери барды, ала келедиле, къа-
райдыла, биз да ала бла тюбешип, ушакъ 
этебиз, ишни жангыдан башларча амал 
излейбиз.

- Энтта да бир къараучудан соруу: «Газ 
бла жалчытхан организация фатарлада 
оборудованиягъа нек къарамайды? Мен 
тургъан юй жангыды, бизде фатарла хар 
бири да газ котёлла бла жылынадыла. 
Алагъа къаралмагъанлы уа юч жыл бо-
лады…»

- Бу  магъаналы  сорууду. Аны себепли 
ол адам аны къайгъысын этгени тюздю.

Эм биринчиден, энчи организация бла 
келишим этерге керекди, ала газ обору-
дованиягъа къарарча.  Мында къаллай 

тыйгъыч барды: ол организацияны келе-
чилери юйлеге ишчи кюнледе барыучуду-
ла. Ол кюнледе уа жеринде адам хазна 
табылмайды.

Къысхасы, организация бла келишим 
этилген эсе, ала ишлерин тамамларгъа 
борчлудула. Сорууну берген инсан кесини 
жашагъан жерин бизге билдирсе, биз ала 
аны нек этмегенлерини сылтауун билирбиз.

- Гидрометзавод кертиси бла да жабыл-
гъанмыды, деп кёпле сорадыла.

- Озгъан жыл ноябрьге дери ол бек магъ-
аналы соруу болуп тургъанды. Ол кезиуден 
бери уа завод ишин тохтатханды дерге 
боллукъду. Шёндю анда производствону 
жабыу бла энчи организацияны адамлары 
кюрешедиле. Анда химия производство 
орналгъаны ючюн ол да женгил жумуш 
тюйюлдю.

Алай бла бюгюнлюкге аны бир бёлюмюн-
ден къалгъан хар неси да жабылгъанды. 
Анда уа химия производство жокъду, аны 
себепли экологиягъа хата салынмайды.

- Республиканы ашланы бла товарланы 
эм магъаналы тюрлюлери бла жалчытыу 
къалайды?

- Аны юсюнден биз биринчи кере пан-
демия башланнган кезиуде сагъыш этип 
тебирегенбиз. Ол кезиуден бери продукция 
къайсы жерледен эмда къалай келтирил-
генин тынгылы сюзюп чыкъгъанбыз, къы-
стырыкъланы да тинтгенбиз. Бюгюнлюкде 
да аланы ыйыкъ сайын тергейбиз. Аны 
себепли быллай продукцияла бла жалчы-
тыуда тыйгъыч жокъду деп, ышаннгылы 
айтыргъа боллукъма.

- Студентлеге промышленность пред-
приятиялада сынам алыргъа онг бар-
мыды? Аны юсюнден къайда билирге 
боллукъду?

- Онг болгъан неда излеген угъай, аны 
этерге керекди, ол билим алыуну бир ке-
сегиди. Усталыкъгъа юйрене тургъан жаш 
адам производство бла шагъырей болур-
гъа керекди. Предприятияланы да барды 
анга сейирлери.Ала кеслерине билимли, 
хунерли ишчилени алыргъа сюедиле. 
Студент аллай болса уа, анга онг бермей 
къоярыкъ тюйюлдюле.

Практика ётерге сюе эсегиз, тюзюнлей 
предприятиялагъа барыгъыз. Сюйсегиз 
а, министерствогъа сёлешигиз, биз аланы 
юслеринден толу хапар айтырбыз.

- Предприятиялагъа бюгюнлюкде къал-
лай болушлукъ бериледи?

- Министерство эмда власть органла 
бу жаны бла юч магъаналы жумушха та-
янадыла: къурала тургъан предприятие 
женгил ишлерча праволу мурдор эмда 
инфраструктура къурау, къыралдан себе-
плик этиу.

Биз РФ-ни Промышленность эм сатыу-
алыу министерствосу, Россейни Экспорт 
арасы, Промышленностьну айнытыу фон-
ду, Кавказ.РФ бла байламлыкъда ишлей-
биз. Ала берген онгла бла кесибизде пред-
приятияланы жалчытыргъа кюрешебиз.

Сагъынылгъан Фонд эки жыл мындан ал-
гъа республикада талай проектге себеплик 
этген эди. Ала ол болушлукъну хайырын 
кёргендиле.

Къабарты-Малкъарны Гарантияла бер-
ген фонду да промышленность бёлюмде 
проектлеге себеплик этиу бла кюрешеди. 
Аны бохчасында шёндю 90 миллион сому 
барды. Сейирлери болгъанлагъа ахча 1-3 
процент ставкасы бла бериледи.

Промышленность проектлени къырал 
конкурсуна да къыйматлы къатышханбыз. 
Былтыр аны хайырындан 30 миллион сом 
къоллу болуп, ахчаны жангы сатып алынн-
ган оборудованиягъа этилген къоранчланы 
бир кесегин жабаргъа жибергенбиз. РФ-ни 
сагъынылгъан министерствосу быйыл да 
бардырлыкъды ол конкурсну, биз ары да 
къатышырыкъбыз.

Жангы проектле къурагъанлагъа инже-
нер инфраструктура керек болса, аны да 
этебиз. Лизинг халда оборудование сатып 
алгъанлагъа биринчи тёлеулерин къайта-
рабыз.

Бизни республикада производство ачар-
гъа сюйген предпринимательге, жер алы-
удан башлап, мекямла орнатыу, инженер 
коммуникацияла къурау, оборудование са-
тып алыугъа дери кезиулеринде билеклик 
этерге онг барды. 

УЛБАШЛАНЫ Мурат 
хазырлагъанды.

УСТАЗНЫ БЛА 
НАСИЙХАТЧЫНЫ 

ЖЫЛЫ 

«Промышленностьда онгларыбыз уллудула, 
жаланда аланы хайырланыргъа керекди»

Къабарты-Малкъарны регионнга оноу этиу арасында (ЦУР) кезиулю тюзюнлей 
эфир бардырылгъанды. Аны келечисини эмда къараучуланы сорууларына бу жол 

промышленность эм сатыу-алыу министр Шамиль Ахубеков жууап бергенди.

Билимлери, хунерликлери, 
учунуулукълары да эсге алынырыкъдыла

Жюрек-къан тамырла эм 
онкология ауруулагъа къа-
жау проектлени юслеринден 
да айтханды. Сёзге, онколо-
гиягъа къажау жумушланы 
чеклеринде МРТ, операция 
бардырылырча  столла, 
чыракъла, башха керекле 
сатып алыннгандыла. Дис-
пансерни мекямы  обо-
рудование орнатылырча 
жангыртылгъанды.  «Аны 
бла бирге Онкодиспансерни 
жангы мекямы ишлетиледи. 
Анда 250 адамгъа жер бол-
лукъду. Къурулушну проек-
тине,  шёндюгю излемлеге 
тийишлиликде, энтта бир 
корпус къошуллукъду. Анда 
радиолучевой терапия, опе-
рацияла бардырырча онгла 
къураллыкъдыла»,-дегенди 
Рустам Калибатов. 

Энчи эс кадрланы ха-
зырлаугъа эм медиклени 
билимлерин ёсдюрюуге 
бурулгъанды. Былтыр 1,3 
минг медикни квалифи-
кациясы ёсдюрюлгенди, 
214 адам  аттестациядан 
ётгенди. ««Земский доктор» 
программаны болушлугъу 
бла 29 инсан иш бла жалчы-
тылыннганды, ол санда терк 
медицина болушлукъ бериу 
системагъа фельдшерле 
келгендиле. Жетишмеген, 
артыкъ изленнген усталыкъ-
лагъа студентлени целевой 
амал бла окъутуу бардыры-
лады. Бюгюнлюкде  56 ме-
дик ординатурада окъуп бо-
шагъандыла, 37 инсан ишге 
тохташханды»,-дегенди Ру-
стам Михайлович.

Андан ары ол медици-
нагъа цифралы мадарланы 
сингдириуню, «Демогра-
фия» миллет  проектни 
чеклеринде толтурулгъан 
жумушланы, бийик тех-
нологиялы  болушлукъну, 
льготалары  болгъанланы 
дарманла бла жалчытыуну, 
медицина реабилитация-

ны, паллиатив службаны, 
аз тюбеген, къыйын ауру-
уладан къыйналгъанлагъа 
себепликни юслеринден да 
айтханды. «Россейни Пре-
зидентини башламчылыгъы 
бла къуралгъан «Круг до-
бра» жандауурлукъ фонд 
республикадан 12 сабийге 
къайгъырады»,-деп къош-
ханды ол эмда быйылгъа 
салыннган борчланы юсле-
ринден къысха айтханды. 

Министерствону бюджети 
къалай толтурулгъаныны 
юсюнден да баргъанды 
сёз коллегияда. Министрни  
орунбасары Иттиланы Ла-
рисаны айтханына кёре, 
битеу да бирге бюджет 16,6 
миллиард сом болгъан-
ды, аны чеклеринде бел-
гиленнген битеу жумушла 
толтурулгъандыла. Инсан-
ланы саулукъларына багъыу 
жаны бла къырал гаранти-
яла 13,6 миллиард сомгъа 
жетгендиле. «Медицинада 
ишлегенлени айлыкъла-
рын белгиленнген ёлчемге 
жетдирирге къолдан кел-
генди. Алай бла врачланы 

хакълары орта эсеп бла 
56,3 минг сомдан, орта ме-
дицина персоналны – 28,5 
минг сомдан, кичи персо-
налны уа 25,3 минг сомдан 
асламды»,-дегенди ол.

Жыйылыуда Май районну 
ара больницасыны ишине 
да къаралгъанды. Ол къа-
лай къуралгъаныны юсюн-
ден учрежденияны баш 
врачы Тимур Саральпов 
билдиргенди. 

Коллегияда белгили этил-
ген шартланы сюзе, Казбек 
Коков былтыр республиканы 
халкъына саулукъ сакълау 
жаны бла излемлерин та-
мамлауда, болушлукъну 
качествосун игилендири-
уде магъаналы иш толту-
рулгъанын чертгенди. Ол 
а къыралны  оноучусу бу 
сферагъа энчи эс бургъаны, 
медицина бла байламлы 
башламчылыкъланы хай-
ырындан болгъанын  айт-
ханды. 

- Миллет программа тол-
турулады, медицинаны би-
ринчи бёлюмю жангыр-
тылады,  сферада ишле-

генлеге къырал себеплик 
этиледи. Битеу бу жумуш-
ла уа хайырлылыкъларын 
кёргюзтгендиле,-дегенди 
регионну башчысы.

Ол власть органлагъа, 
Адамны  эмда сабийлени 
эркинликлери жаны бла 
уполномоченныйлеге инсан-
ладан тилекле бла тарыгъы-
ула келгенлерин айтханды. 
Алай ахыр кезиуде саулукъ 
сакълау бла байламлы ти-

лекле азайгъанларына эс 
бургъанды. 

Бу кюнледе уа Минераль-
ные Воды шахарда уллу эко-
номика форум бардырыл-
гъанды. Анда премьер-ми-
нистр Михаил Мишустиннге 
саулукъ сакълау програм-
малагъа бёлюннген ахчаны 
кёбейтиуню  юсюнден тилек 
этилгенди. Ол къабыл кё-
рюлгенди эмда  тийишли 
буйрукъла берилгендиле. 
«Алай бла уа инфраструкту-
ра жумушла быйыл да бар-
дырыллыкъдыла. Федерал 
министерство бла аланы 
тамамлауда байламлыкъда 
ишлерсиз деп ышанама. По-

ликлиникала, башха саулукъ 
сакълау учрежденияла та-
пландырылгъандыла, бол-
сада элде медицинаны ай-
нытыугъа энчи эс бурургъа 
керекди»,-деп къошханды. 

Казбек Коков бир-бир 
учреждениялагъа алыкъа 
къол жетмей, аланы болум-
лары осаллай къалгъанла-
рын да айтханды. Ол санда 
психо-неврология, туберку-
лёз, наркология диспансер-
ле, жукъгъан ауруулагъа 
къажау ара, Элбрус районну 
ара больницасы эм башха-
ла. Аланы жангыртыу жаны 
бла проект-смета документ-
лени хазырларгъа буйрукъ-
ла берилгендиле. Быйыл бу 
кемчиликлени тамамларгъа 
кереклисин айтханды Каз-
бек Валерьевич. 

- Былайда учреждени-
яланы баш врачларына 
ыразылыгъымы айтыргъа 
сюеме. Ала кеслерини бор-
чларын толтургъан бла бир-
ге керти мюлк къуллукъчула, 
къурулушчулача ырысхы-
техника болумларын иги-
лендириу жаны бла уллу 
иш толтургъандыла,-деп 
къошханды. 

Казбек Коков льготалы 
дарманла бла жалчытыу, 
кадрланы юйретиу жумуш-
лагъа, медицинаны каче-
ствосун игилендириуге энчи 
эс буруллугъун, элде  ишге 
тохташханлагъа себеплик 
этиллигин белгилегенди, 
ол санда жашау журтла бла 
да.  «Быйыл республика-
лы бюджетни файдаларын 
андан ары ёсдюрлюкбюз. 
Кесибизни онгларыбыз уллу-
дула, 2024  жылда Къабар-
ты-Малкъарда  иги жанына 
тюрлениуле боллукъларын 
шарт айтырчады»,-дегенди 
КъМР-ни Башчысы сёзюню 
ахырында.

Коллегия тийишли эсгер-
тиулени къабыл кёрюу бла 
бошалгъанды. 

ТИКАЛАНЫ Фатима. 

«Элде медицинаны айнытыугъа 
аслам эс бурургъа тийишлиди»

Бир киши да унутуллукъ тюйюлдю

Уллу Ата журт уруш 
башланнганда  аны 
жаудан къорууларгъа  
тау эллерибизден  кёп 
жашла кетгендиле. 
Ала, жанларын, къан-

ларын аямай, душман 
аскерлери бла  жигит-
леча сермешгендиле.

Кёплери къалгъан-
дыла узакъ жерледе 
топуракъ юлюшлерин 

табып. Кимини хапа-
ры келгенди юйюне,  
хапарлары чыкъмай 
къалгъанла да бар-
дыла.

Бизни борчубуз  а 

аланы эсде тутаргъа, 
ёсе келген тёлюге ай-
тыргъады. Ата журт-
ларын къорууларгъа 
сюелген жашла хал-
къыбызны, къыралы-

бызны да  энчи ёхтем-
ликлеридиле, жигит-
леридиле.

Аскерчилерибизни 
жигитликлерин,  ба-
тырлыкъларын, киши-

ликлерин биз, саула,  
бир  заманда да уну-
турукъ тюйюлбюз.

ОСМАНЛАНЫ 
Хыйса.   

Созайланы Абдулла.
(1910-1942)

Кючмезланы Бийберт.
(1901-1942)

Даутланы Махти.
(1917-1942)

Бабаланы Махмуд.
(1892-1942)

Ахкёбекланы Хусеин.
(1914-1941)

Ахкёбекланы Хасан.
(1914-1942)

– Мариям, къаллай юйюр-
де туугъанса?

– Дин бла къаты байлам-
лы. Муслийман окъууну иги 
билгендиле. Элибизде, Дагъ-
ыстанда, Шаркъда да окъ-
угъандыла. Атам Мусукаланы 
Ахмат, къарачайлы Алийланы 
Умар, Бетал Калмыков бла 
бирге алгъа Кёнделенде къу-
мукълу эфендини къолунда, 
артда Темирхан-Шурада окъ-
угъанды. Антлы нёгерлери 
бла бирге хаж къылып да кел-
генди. Стамбулда къурулуш 
инженерле хазырлагъан уни-
верситетде билим алгъанды. 
Ол артда анга иги да жарагъ-
анды, медиреседе, школда 
да сабийлени окъутханды. 
Революциядан сора колхоз 
къурулушда ишлегенди. Кён-
деленде эски межгит, энди 
жангыртылгъанды, атамы 
къарындашы Исхакъны баш-
чылыгъы бла ишленнгенди. 
Атамы да барды анда къый-
ыны. Къурулуш бригадада та-
мата болуп, элибизни белгили 
кёпюрюн, школун да ишлерге 
къатышханды. Назмучу да 
болгъанды.

Анам Сотталаны Ёрюзмек-
ни къызы Бижат да анга тий-
ишли, билимли тиширыу эди, 
Къызыл-Кёзде жашагъанды, 
артда Лашкутада. Ёрюзмек 
халкъ ёкюлю Адилгерийни, 
уста тепсеучюбюз Къаншау-
ну, мени да аппабызды.

– Сюргюннге дери эсинг-
демиди элде жашау?

– Кёнделен район ара 
эди. Жыйымдыкъ эл, че-
гемлиле, бахсанчыла, мал-
къарлыла, бызынгычыла 
да жашагъандыла. Аман 
жашамагъандыла урушха 
дери заманда. Къошлада, 
юйде да мал да тутхандыла, 
ишлеген да этгендиле. Эр ки-
шиле мал бла кюрешгенде, 
бичен этгенде,тиширыула, 
жамычы, кюйюз, къалпакъ 
дегенча, жюн ишлени эт-
гендиле, юйюр тутхандан 
сора да. Эллиле малдан 
чыкъгъан хайырны мирзеуге 
алышхандыла. Фермалары 
кёп эди колхозну. Ол да эки-
ге бёлюнюп, бири Андреев 
атлы, бири Мусукаев атлы. 
Бажиганда он минг къойну 
къышдан чыгъарып тургъан-
ды колхоз. Эллилеге неден да 
юлюш чыкъгъанды.

«Къызыл Кёнделен» де-
гендиле, революциягъа къа-
тышханларыбыз кёп болуп. 
Ма Эскендирланыкъыла, ала 
власть жаны бла кюрешген-
диле. Алагъа «къызылла» 
дегендиле. Бир къыйынлыгъы 
– намазны унамагъандыла, 
аны бугъуп этгендиле, киши 
кёрмесин деп. Мында не да 
бар эди: атамы проекти бла 
этилген Дом совет, аны жа-
нында ресторан, къонакъ юй, 
сельпо. Элбрус районда элле-
ден жумушлары болгъанла 
бери келе эдиле. Амалсыз-
лыкъ къысхан бар эди деп 
айталлыкъ тюйюлме. Артда, 
немислиле келгенде, жый-
ырма сегиз адамны ёлтюрген 
эдиле, комсомолла, партияла, 
партизанла деп. 

– Айтылгъан адам болуп, 
ким къалгъанды эсингде?

– Чабдарладан Сюлемен 
хажи деп бар эди. Ол кёпле-
ге жарагъанды. Саулукъ-
гъа къарагъанды, боллукъну 
билгенди. Кёнделен кёп кере 
чачылгъанды тюрлю-тюрлю 
сылтаула бла. Аны ол затны 
тыяр ючюн келтиргендиле 
деген хапар да жюрюгенди. 

Шыйыхлыгъы болгъанды 
дегендиле. Атам бла ол иги 
болгъанды. Анамы къарын-
дашы ёледи да, анам а бир 
бек жиляйды. Ол заманда 
анам Къызыл-Кёзде жашагъ-
анды, Кёнделенден хапары 
да болмай. Сюлемен хажи 
чакъырып: «Къарындашынг 
келип тилегенди: «Дау айта-
ма, хажи, санга, эгечими тый. 
Суу болуп къуюлады юсюме 
аны жилягъаны, къыйнал-
гъан этеме», – деп», – алай 
билдиргенди. Сора дагъыда 
анам кёбюп ауругъан эди да, 

ол а бир дууаны бла тогъуз 
тюрлю хансны берип, чахауан 
этигиз деп буюргъан эди да, 
сау болгъан эди анам. Артда 
аны китапларын Чеченланы 
Керим алгъан эди деучю-
дюле.

Халкъ таныгъанладан Се-
менланы Смайылны кёр-
генме бир ненча кере. Келе 
туруучу эди бизге, аппам 
Ёрюзмекни хурмети бла. Аны 
атасы Нох бла Ёрюзмек бирге 
баргъандыла хаж къылыргъа. 
Нох анда ауушханды. Атам а, 
аны осутяты болуп, несин да 
динни излемине кёре тынгы-
лы этип, алай асырагъанды 
Нохну. «Атам ючюн мен сиз-
ге борчлума», – деучю эди 
Смайыл, былай къызылсуу 
бетли бийик адам болуучу эди. 

– Кёчерге тюшген сынаулу 
кезиуню къалай эсгересе?

– Бизге эки солдат бла бир 
офицер кирген эдиле да, бол-
гъанны къозгъагъан эдиле, 
сауут излейбиз деп. Атамы 
кюмюш къамасы бар эди, 
къарасауут салынып, алгъан 
эди аны бирлери. Тигиу этген 
«Зингер» машинаны алыгъыз 
деп юйретген эди башхасы. 
Артда анда амалсыз заман-
да чарыкъ тигип тургъанды 
анам. Атам, анам, мен эдик. 
Тамата эгечим юйюрю бла 
кёчгенди. Къар къатыш жау-
ун жауа, алай чыкъгъанбыз 
жолгъа.

Онбеш кюн барып, Къыр-
гъызстанда Джалалабадны 
Сузакъ районунда Масадан 
атлы элге тюшген эдик. Без-
гекден бек къыйналгъанбыз. 
Онглары да бола тургъанлай, 
жарлы жашай эдиле. Урлукъ 
хазырлагъан колхоз эди. Алда 
къоркъаракъ болсала да, арт-
да уа сюйгендиле бизни. Мен 
анда мамукъ жыйгъанма, 
урлукъ айыргъанма кесим 
кибик къызла бла. Таулула бир 
ёлгеннге дууагъа баргъанда, 
ары, анда башкъарманы кие-
ую болуп, Бухарадан Арипжан 
деген йимам келген эди. Анда 
Локъман дууа окъугъанында, 
йимам нёгерине арап тилде: 
«Бу муну ангылапмы айта бо-

лур?» – дегенди. Аны эшитип, 
атам анга арап тилде къагъыт 
жазып, танышыргъа сюйге-
нин билдиргенди. Арипжан 
къатына келгенде, ол, соруп, 
атамы билимин билгенди да, 
сора халкъны шагъат этип: 
«Бу менден да иги эфендиди. 
Мен мындан алгъа ауушсам, 
бу этсин керегими. Башха 
тюрлю болса уа, мен аны 
боюнума алама», – дегенди. 
Андан сора бизге къарам 
тюрленнген эди. Атам анда 
да алда къурулуш ишле бла 
кюрешгенди. Сора тамата 

бла келишип, онеки километ-
рни кюн сайын жаяу жюрюп, 
Сузакъда тюкенчикле иш-
леп, колхозда чирип кетиучю 
харбызланы бла хууанланы, 
башха затланы да сатып баш-
лагъанды. Алай бла иги кесек 
ахча тюшюргенди колхозгъа. 
Мюлк тамата ол заманда хар 
кёчгюнчю юйюрню ийнек 
бла жалчытханды. Атама ол 
жетишимлери ючюн 1945 
жылда «За доблестный труд 
в Великой Отечественной 
войне 1941-1945 гг.» деген 
майдал да бергендиле. Ол 
анда 1947 жылда ауушханды. 
Аны ашырыргъа Арипжан 
да келген эди. Жуууп, хар 
жумушун да ол этгенди. Кита-
плары да анда къалгъандыла. 
Атам ауушхандан сора мен 
да, жети классны бошагъа-
нымлай, окъуууму къойгъан 
эдим. Артха уа Чочайлары 
бла къайтханма, тамата жаш 
къолумда болуп.

– Юйюрюнгю юсюнден 
айтсанг эди, Мариям. Биле-
ме, ачыкъ жаранг жашлай 
кетген Мухамматды. Жаннет-
ли болсун.

– Аталары (Чочайланы Ху-
сей) кёчгюнчюлюкден къайт-
хандан сора, Тызылда рудник-
де, артда элде таракълада 
ишлегенди. Хызир (РФ-ни 
сыйлы метеорологу), Россей-
де Гидрометеослужбаны сый-
лы ишчиси, буз ургъаннга къа-
жау ишле бардыргъан жерде 
таматады, бирси жашла да 
(Назир, Башир, Мухажир) 
бирер иш бла кюрешедиле. 
Къыз а, Сакинат, сатыу-алы-
учуду.

– Атам назмучу эди дейсе. 
Не жазыулары къалгъанды-
ла эсде?

– Дин назмулары аслам 
болгъандыла. Ол санда зи-
кирлери да. «Файгъамбар-
ны  бла ибилисни арасында 
ушакъ», «Алдатмагъыз ахыр-
заман дуниягъа!» дегенча 
назмулары халкъ ауузунда 
жюрюгендиле. 

Ушакъны МУСУКАЛАНЫ 
Сакинат бардыргъанды.

Жылла, адамла, къадарла

Кёпню кёрген жашауну 
багъасын биледи

Чочайланы Мариям, Ахметланы Локъманны къызы, жамауатда намысы 
жюрюген адамды. Анга жууукълары, къубултуп, Малляш дейдиле. «Мал-
ляш билмегенни ким биледи?» - деп ма алай айтадыла эллиле.  Жыл саны 

токъсаннга жете баргъан сыйлы адамыбыз «Заман» газетни дайым окъуйду. 
Анда басмаланнган затланы юслеринден оюмун да тынгылы  айтады. Бю-

гюннгю ушагъыбыз аны бла барады.

Ары келгенлени алларында Мада-
ният советни учредители Жабелланы 
Лидия, ала республиканы Маданият 
эмда билим бериу министерстволары 
бла бирге ишлегенлерин белгилеп, 
совет ачылгъанлы этилген ишлени 
юслеринден айтханды. Ол ары кел-
генлени Таумырзаланы Далхатны 
къарачай-малкъар халкъ жырла-
дан къуралгъан китабы чыкъгъаны 
бла алгъышлагъанды. Къудайланы 
Мухтарны «Халкъ хазна» китабы бас-
малана тургъанын да билдиргенди. 
Лидия, къарачай-малкъар эпосха эс 
буруп, аны сурат жаны бла жалчыты-
угъа аталгъан фестивальны, тюрлю-
тюрлю кёрмючлени юслеринден да 
эсгертгенди. 

Советни андан ары программасы-
ны, бек алгъа маданият жаны бла эс 
неге бёлюнюрге керегини юсюнден 
ары жыйылгъанланы хар бири да 
кеслерини оюмларын айтхандыла. 
Советни директору Биттирланы  Люд-
мила, анга тёгерекде шагъат болгъан 
суратланы да кёргюзтюп, чыгъар-
мачылыкъ иш бла кюрешгенлеге ол 
къарачай-малкъар эпосха аталгъан 
фестиваль жангы илхам бергенин, 
ол эпосну – бизни ата-бабаларыбыз 
кеслерини юслеринден айтхан тау-
рухланы жаш тёлюню эсине салыу 
къаллай бир магъаналы болгъанын 
белгилегенди. 

Лидия телевиденияны редактору 
Сараккуланы Асият нартланы сурат-
ларын ишлеген художниклени хар 
бири бла энчи бериуле этгенин, алада 
нартланы юслеринден кёп жангы зат 
ачханын да айтып, анга ыразылыгъ-
ын билдиргенди. Асият бу маданият 
совет бла КъМР-ни Культура мини-
стерствосу къурагъан, нартлагъа 

аталгъан кёрмючню не жаны бла да 
уллулугъун чертгенди. 

Нальчикни администрациясыны 
Билим бериу департаментини кон-
сультанты Афашокъаланы Мариям 
маданият совет ал ишине халкъыбыз-
ны культура жаны бла айныуун, ана 
тилни, нартладан къалгъан адет-тё-
релени сакълауну сайлагъанын тюзге 
санап, ыразылыгъын билдиргенди. 
Ол, ана тилни билдириу не къыйын 
болса да, сабийлени гитчеликден 
юйретирге керекди дегенди. Аны 
бла бирге Мариям шахарда сабий 
садланы асламысында, башланнган 
класслада да дерсле билингвизмни 
(эки тилли) излеминде баргъанла-
рын, алагъа деп энчи методикала 
хазырланнганларын билдиргенди. 
Ол нартланы юслери бла програм-
магъа кирген темалагъа методикала 
болгъанларын, алай а ол жаны бла 
сабийлени билимлерин кенгертирге 
десек, алагъа къошаргъа керегин да 
эслетгенди. 

«Минги-Тау» журналны баш ре-
дактору Додуланы Аскер, быллай 
совет керек болгъанын чертип, поэт, 
кёчюрмечи Михаил Синельников къа-

рачай-малкъар нарт эпосну орус тил-
ге уста кёчюргенин, ол Россей илму 
академияны «Земля и вселенная» 
деген илму журналында «Нарты» 
деген ат бла басмаланнганын, анга 
Москвада презентация этилгенин 
да айтханды. Аны бла бирге Михаил 
Синельников кёп бармай Нальчикге 
келлигин да билдиргенди. Нартланы 
юслеринден дерслеге методика ишле 
жазгъанланы уа «Минги-Тау» журнал-
да «Устазлагъа болушлукъгъа» деген 
рубрикагъа жазаргъа чакъыргъанды.

Элбрус районну жер-жерли адми-
нистрациясыны Маданият управ-
лениясыны таматасы Толгъурланы 
Жаннет, нартланы юслеринден са-
бийлеге гитчеликлеринден башлап 
билдирирге керек болгъанын айтып, 
районда маданият жаны бла кёп иш 
этилгенин, май айда хар бир жашау 
журтну маданият бёлюмю озгъан 
жылда къалай ишлегенин кёргюз-
тюучюсюн эсгертгенди. Сора жый-
ылыудагъыланы аланы отчёларына  
къараргъа чакъыргъанды. Жаннет, 
маданият жаны бла толу ишлерча 
онгла хар жерде да бирча болмагъан-
ларын да эсгертгенди. Ол маданият 

министерство къурагъан эки-юч ый-
ыкъны баргъан курсла иги ишлерге 
керекдиле деп, аны да айтханды. 

Жабелланы Лидия: «Биз, этер иш-
лерибизни жалчытыр ючюн, башха 
жерле излеп айланмай, Хасанияны 
культура юйюн хайырланыргъа бол-
лукъбуз. Ол уллу мекямда сабийле 
бла ишлерге, башха жумушла барды-
рыргъа да жер табыллыкъды», - деп 
эсгертгенди. Аны таматасы Геляланы 
Рустам а Хасанияда эки тепсеу къау-
ум, башха кружокла да ишлегенлерин 
билдиргенди. 

Черек районну жер-жерли адми-
нистрациясыны таматасыны кенгеш-
чиси Байсыланы Харун, маданият 
советни ишини юсюнден айта: «Мил-
летни кёргюзтюрге онгубуз барды. 
Туристле, къонакъла да келедиле тау 
эллеге. Алай а тизгинибиз жокъду», - 
деп, ол затха, сыйлагъан, зат сатхан 
адамларыбызны къылыкъ хунерлери 
да хар заманда бийик болмагъанла-
рына жарсыгъанды. Ол соруулагъа 
советге киргенлени, журналистлени, 
эллилени да эс бурурларын тюзге 
санагъанды.

Жыйылыуну ахырында Жабелла-
ны Лидия советни программасыны 
юсюнден къысха билдириу этгенди: 
«Балкария» къырал фольклор-этно-
графия тепсеу ансамбльни 35-жыл-
лыгъына хазырланыу, ол санда Шах-
мырзаланы Алексейни бла Толгъур-
ланы Камалны бу тепсеу къауум бла 
байламлы сурат кёрмючлерин этиу; 
эрттегили кийимлени бла сауутланы 
жерден жерге кёчюрюрча кёрмючюн 
къурау; Малкъар Россейге къошул-
гъанлы 200 жыл болгъанына атап, 
«Малкъарны ёхтемлиги – Россейни 
махтаулугъу» деген китапны жазыу 
эм чыгъарыу; «Алтын барс» атлы 
халкъ саугъаны иесин тохташдырыу 
бла аны бериу эм башха ишле. Ары 
жыйылгъанла Москвада Къулийланы 
Къайсыннга сын таш салдырыуну 
ишин къолгъа алыргъа керекбиз, 
дегендиле. 

КЕРТИЛАНЫ Сакинат.

 Тюбешиу 

Эсгериуле

ОРУС  ГИНЖИ

Гитче заманымда  Нарсанагъа 
жууукъларыбызгъа барлыгъым 

келсе, атама: «Къарыным ауруйду, 
Нарсанагъа элтчи» - деп, тилеучю 
эдим.  Атам, анда докторла игидиле  
деп, бир жол  ауругъанымда ары элт-
ген эди да, мени ол эсимде къалгъан 
эди. Анда бир жууугъубуз  кертиси 
бла да аты айтылгъан, ауругъанлагъа 
болушалгъан адам эди.  

Атамы эгечлери уа боюнларындан 
алтын шынжырларын тешип, чачым 
бла бирге эшип, эркелетип,  мени бла, 
тюз гинжи бла ойнагъанча ойнаучу 
эдиле. Нарсананы айтылгъан тюкен-
леринде бирде чыммакъ акъ жый-
рыкъ, бирде къып-къызыл  чурукъ-
чукъла да алып къууандырыучулары 
да кёз аллымдады. Анам: «Биягъы ол 
къызлагъа  тансыкъ болгъан болур, 
элте бар, маржа,  муну, ансы  жиляп  
турлукъду», – деди.

Мен бир жол атам танг эрттен кете-
ригин билип, жукъламай сакълап 

тургъан эдим: сабийни ким алдаялыр 
бу дунияда? Обурчукъладыла. 

 «Къарачайгъа жетгинчи   бёрюле 
улугъанны эшитгенлей баргъанбыз. 
Юйде тур, – деди атам. -Эки-юч атлы 
болуп барсакъ элтирме».

Ол атына миннгенлей, мен: «Мени 
элтмей бара эсенг, аман жолгъа бар», 
– деп жилядым. Ол  а ол кюн чыкъмады 
жолгъа. Атындан тюшдю, хуржунларын 
да  ат сыртындан алды, сора мыйыкъ 
тюбюнден кюле, мени да къоюнуна 
алып, юйге къайтды. Андан сора жа-
шырын, манга билдирмей,  экинчи кюн, 
мен къалкъыгъанлай, кетген эди.

Ма бу жол да мен аны тау арты-
на кетеригин анам къурагъан 

хуржунладан сезип, эшик аллында 
чурукъчукъларымы кийип, тырхыкда 
олтуруп турама.

Атам: «Къызым, бар жукъла, мен  
санга Нарсананы бек уллу тюкенин-
ден орус гинжи ала келирме», - деп, 
тынчайтып кетди.

Энди мен тау башында атамы уллу 

къарачай атын къачан керёме деп, 
кюнлюмден кёзюмю алмай сакъ-
лайма. Бир эрттенликде уянсам а,  
жастыгъымда  сейир аламат гинжи 
жукълап! Меникича чыммакъ акъ 
жыйрыкъчыгъы табанларына жете, 
ариу акъ чилле халыла бла накъыш-
ла тигилип! Аякъчыкъларында акъ 
сахтияндан,  баулу чурукъчукълары! 
Ичинде кёлекчиги бла жёбелехан кен-
чекчиги! Башчыгъында уа саламдан 
эшилген къалпакъчыгъыны юсюне 
гюлчюк бла, акъ дарийчик тагъылып!  
Боюнунда маржан минчакъчыкълары 
белине жете! Къоюнума алгъанлай, 
кём-кёк кёзчюклерин ачып: «Мама!» 
– деп тохтамаймыды.  «Ох!» – деп,  
къоюнума къысдым.

«Бюсюредингми, къызым?» – 
деп, атам мени юй башында 

чырахтаннга жетдирирге аз къоюп, 
ёрге  атып, тутуп, къоюнуна къысды. 
Атамы боюнундан къаты къысып, 
дыгъыл этген мыйыкъларын уппа эт-

дим.  Энди мен  хар кюн сайын ойнап, 
зауукъ этеме!

Бир жол  атам ишлеген агъач бе-
шикчикге салып гинжими, бёлляу 
этдире тургъанлай, Тёбен элден хар  
къуруда бир зат тилей келиучю бир 
тиширыу  къызын да  къолундан 
тутуп келди. Айшат бурунун къаза 

кетип, мени къатыма келип: «Биз 
бай болсакъ, мени  аттям да  манга 
аллай гинжи аллыкъды», – деди. Мен 
бешикден анам тикген парча бауланы 
тешип, уяннган гинжими кёргюзтюп: 
«Къарачы, кёзлери мени  анамы кёз-
лерича, кём кёкдюле. Сюйсе ачхан 
этеди, сюйсе жапхан этеди», –  деп, 
Айшатха да къызгъанмай ойнаргъа 
бердим.

Къонакъ  тиширыу сыйланнган 
да этип,  къызыны къолундан 

тутуп кетерге тебирегенлей, ол къы-
чырыкъ этип жиляп, кетерге унамай,  
эшек бузгъа тирелгенлей, тирелип 
тохтады. «Хо бирда, факъыр, аллай 
багъалы гинжини мен санга къайдан 
табайым», – деп, ахтынды анасы. 
«Бу арбаздан  гинжисиз кетерик 
тюйлме», – деп,  къызы  анамы, мени 
да армау этди. Битеу тау элибизни 
дорбунларыны къая къызлары  тау-
уш этип, зынгырдатып: «Гинжинииии 
бермеселееее, юйгеее бааарлыкъ 

тюййюлмееее!» – деп, сарнайдыла.
 Мен да гинжими къаты къучакълап: 

«Бермейме!» – деп, жилядым. Анам 
да абызырап, бир манга, бир къонакъ 
къызгъа  къарай кетип, амалсыз 
болуп, гинжими къолумдан  кючден 
тартып  алды да: «Санга атанг Нар-
санадан энтта да келтирир»,  – деп,  
омакъ акъ жыйрыкълы  гинжими,  
шимир жыйрыкъ, суу бурун Айшатны 
къолуна тутдурду. Айшатны анасы 
да терк-терк жёбелей, бир къолу бла 
къызыны къолундан,  бирси къолу бла 
анамдан тилеп алгъан тюйюмчекни 
ёшюнюне къысып, къачханлай кетди.

Атам  келгенде  арбазда хуна 
жанында  атылып тургъан бе-

шикчикни, мени жиляй тургъанымы 
да  кёрюп, анама тырман этди. Анам: 
«Къонакъбайлыкъны къалай бузар 
эдим. Жарлылыкъларына да жаным 
ауруду», – деп, ахтынды. Мен а жиляй 
эдим, гинжим кёз аллымдан кетмей... 
Жылы къоюнуна алып, атам: « Базар 
кюн Нарсанадан орус гинжиден да 
ариуу, башында окъа бёркчюгю, ал-
тын ёшюнлюгю,   белинде кюмюш 
кямары болгъан къарачай гошана  
гинжи келтирирме», –  деди. Мен 
жилягъанымы тохтатдым, алай анама 
ёпкелеп,  ушхууур да ашамай жатдым. 

Ол  кече,   мен ауруп безгек болуп, 
къалтырауукъ тийип,  жукъламай, 
анамы-атамы, къалгъанланы да  
жукълатмай чыкъгъан  эдим. Эрт-
тенликде уа  уруш башланып! Мени  
сабийлигим, гинжи ойнагъаным да  
аны бла ол кюн бошалгъан эдиле.

АЛИЙЛАНЫ Марина.

 Хорламны жууукълашдыргъанла

Бу кюнледе Къулийланы 
Къайсын атлы Малкъар къырал 
драма театрда Къарачай-Мал-
къар регион маданият советни 
жыйылыуу болгъанды. «Тёгерек 
столну» ишине маданият жаны 
бла ишлегенле, районладан 
келечиле, журналистле, жазы-
учула, таулу интеллигенцияны 
башха келечилери къатышхан-
дыла. 

Федерал къоркъуусузлукъ службаланы ор-
ганларыны ишлерини юслеринден адабиятда эм 
искусствода эм аламат чыгъармаланы ачыкълау 
жаны бла РФ-ни ФСБ-сыны башламчылыгъы бла 
къуралгъан конкурс андан ары бардырылады. 
Ол къыралны къоркъуусузлугъун жалчытхан 
федерал службаланы ишлерини юсюнден жа-
зылгъан чыгъармаланы игилендирир, искусство 
жаны бла ачыкълар, ата журтлу энчи службаланы 
ишлерини юслеринден чыгъармаланы ниет-ху-
дожестволу магъаналарын кючлер  мурат бла 
башланнганды. 

Конкурс бу бёлюмледе бардырылады:
–  «Телевидение эм радио бериуле» (документли 

кино, программала, бир ненча программа);
– «Художестволу адабият эм журналистика» 

(назмула, къара сёз, очеркле, репортажла);
- «Музыкалы искусство» (жырла, чыгъармачы-

лыкъ коллективлени концерт программалары – 
жырчыла, назмуланы бла макъамланы авторлары 
белгиленедиле);

– «Кино – телефильм» (кинода режиссёрла 
белгиленедиле);

– «Актёр фахму» (кинода актёрла белгилене-
диле);

– «Сурат ишлеу» (суратла, скульптура, графика 
эм башхала).

Конкурсха хар инсан да къатышыргъа эркинди, ол 
санда авторла кеслери, басма органла, редакцияла, 
кино эм теле компанияла, чыгъармачылыкъ бириги-
уле, жамауат организацияла. Заявканы автор кеси, 
неда аны ыразылыгъы бла организация берирге 
боллукъду.  Былтырдан башлап, шёндю кезиуге дери 
жазылгъан чыгъармаланы кёргюзтюрге онг барды. 

 Заявканы къалай толтурургъа кереклиси РФ-ни 
ФСБ-сыны сайтында басмаланыпды. Аланы быйыл 
1 октябрьге дери берирге тийишлиди. Конкурсну 
эсеплери быйыл ноябрьде чыгъарыллыкъдыла. 

Соруулары болгъанла РФ-ни ФСБ-сыны КъМР-
де Чекчи управлениясыны пресс-службасына 8 
(8662) 91-83-08 телефон номерге  сёлеширге 
боллукъдула. 

Сынау

Къыралны къоркъуусузлугъун жалчытханланы 
юслеринден – чыгъармачылыкъ кёз бла

Спорт

Таулагъа ёрлеуде  
умутландыргъан 
жетишимле

Созайланы Сафар таугъа  ёрлеуде жетишимле-
ри бла белгилиди. Арт кезиуде ол эки эришиуде 
майдалла къытханды. Мартда Шимал Осетия-
Аланияны ара шахары Владикавказны чемпио-
натында, абадан эм жаш тёлю зачётлада да эм 
кючлю болуп, биринчи жерлеге чыкъгъанды. 
Апрельде уа Краснодар шахарны биринчилигин-
де къаялагъа ёрлеуню «боулдеринг» тюрлюсюн-
де «кюмюш» алгъанды. Былтыр Кисловодскда 
СКФО-ну чемпионатында да хорлагъанды.

Жарауларын Сафар Нальчикде «Онсайт» 
скалодромда тренер Ольга Казанчевада бар-
дырады. 

«Сабий эм жаш тёлю арада 
терроризмни бла экстремизмни 
профилактикасын бардырыу» 
къырал программаны чегинде 
Нальчикде Сабий стадионда 
2010 жылда туугъан спортчула-
дан къуралгъан командаланы 
араларында футболдан эришиу 
бардырылгъанды. Аны ётдюрюу-
ге КъМР-ни Олимпиада советини 
президенти Александр Заруцкий, 
«Единая Россия» политика парти-
яны Нальчикде бёлюмюню толту-
руучу секретары Руслан Макушев 
къатышхандыла.

Турнирде битеу да алты коман-
да ойнагъанды. Биринчи жерни  
А.Апшевни атын жюрютген школ-
ну къаууму алгъанды, аны тренер 
Гергъокъланы Тахир хазырлагъ-
анды. Экинчи жерге – «Спартак-
Нальчик» (тренери Анзор Дзами-
хов), ючюнчюге уа Къашхатауну 
командасы (тренери Лукияланы 
Борис) чыкъгъандыла. 

Александр Заруцкий айтханы-
ча, быллай эришиуле сабийле-
ге фахмуларын ачыкъларгъа, 
сынам жыяргъа онг бередиле, 

ёсе келген тёлюлени саулукълу 
жашау бардырыргъа кёлленди-
редиле. «Жаш спортчула уста-
лыкъларын, жорукъланы къалай 
билгенлерин кёргюзтгендиле. 
Футбол сабийлени шуёхлукъгъа, 
биригирге юйретеди, чыдамлы 
этеди, итиниулюклерин ёсдюре-
ди. Турнир, керти да, сейир, за-
уукълу болгъанды», - дегенди ол.

Ахырында сыйлы къонакъла 
хорлагъан командаланы келе-
чилерине кубокла, майдалла, 
грамотала эм республиканы 
Спорт министерствосуну бел-
гилери бла кийимлени саугъа-
лагъандыла.

ХАБИБУЛЛАХЛАНЫ Зульфия. 

Сочиде къатыш единобор-
стволадан -  ММА Россейни 
биринчилиги бардырылгъанды, 
анга 12-17-жыллыкъ жашла 
къатышхандыла. Эришиуде 
къыралны 65 регионундан 560 
адам сермешгенди. 

Анда бизни республикадан 
Созайланы Расул жетишимли 
болгъанды. Ол 62 килограмм 
ауурлукъда тёрт тюбешиуюн 
да болжалдан алгъа хорлам 
бла бошагъанды. Алай бла 
12-13-жыллыкъланы арала-
рында Расул биринчи жерни 
алгъанды. Аны тренер Рустам 
Юнус юйретеди.

– Даниял, профессионал бок-
сдан департамент къачан къу-
ралгъанды, анга къаллай борчла 
салынадыла?

– Профессионал неда олимпиа-
далы боксдан департамент - респу-
бликаны спортну бу тюрлюсюнден 
федерациясыны бёлюмюдю.  Ал-
гъын  ала экиси да башха-башха  
болгъандыла, 2017 жылда Россейни 
боксдан федерациясына жангы 
башчы – Умар Назарович Крем-
лев – келгенди. Ол аланы ишлерин  
игилендирир мурат бла экисин да 
бирикдирирге оноу этгенди. Заман 
ол башламчылыкъны тюзлюгюн, 
кереклисин да кёргюзтгенди. 

– Не жаны бла?
– Ала энчи болгъанда, хар бири 

да кеси жанына тартханча эдиле, 
бусагъатда уа байламлыкъда иш-
лейдиле. Сора,  ала бирикгинчи 
кеслери  алларына кюрешген  бок-
счуланы профессионал халда эри-
ширге эркинликлери болмагъанды, 
профессионал боксха ётселе, артха 
къайтыргъа жарамагъанды – аллай 
чекле бар эдиле. Бусагъатда уа 
ала эки къауумда да сермеша-
ладыла, башхача айтханда, спорт 
бла кюреше, кеслерине файда да 
тюшюредиле, Олимпиадагъа да 
бараллыкъдыла. 

– Профессионал боксну  башха-
лыгъы неди?

– Бир жанындан,  аланы ара-
ларында алай уллу башхалыкъла 
жокъдула, алай энчиликле уа жете-
диле. Биринчиден, раундланы саны: 
профессионаллада боксчуну уста-
лыгъына эм турнирни даражасына 
кёре  4, 6, 8, 10, 12 раунд болады, 
энди башлагъанлагъа 4 раунд бери-
леди, чемпион деген ат ючюн титул 
эришиуледе ала 12-ге дери жетдири-
ледиле. Любительледе уа жангызда 
3-минутлукъ 3 раунд барды.

 Экинчиден, къол къапланы къа-
лынлыкълары башхады. Любитель-
ле шорты бла майка киедиле, про-
фессионалла – жангызда шортыле. 
Сора, профессионал боксда ринг 
да уллуракъды, мында гонорарла 
да асламдыла. Любительле уа 
асламысында ахча ючюн угъай, 

ниет, Олимпиада мурат ючюн сер-
мешедиле. 

Жорукъланы юсюнден айтханда, 
ала бирчадыла. Ауурлукъ къау-
умла экисинде 46 килограммдан 
башланып 91+ килограммгъа дери 
жетедиле. Былайда Умар Кремлев 
саугъаланы  игилендиргенин да 
белгилерге керекди, къырал дара-
жалы эришиуледе хорлагъанлагъа 
автомобильле бередиле. 

Любитель боксда юйренип баш-
лагъанла аны олимпиада тюрлюсю 
къыйыныракъ болгъанын  черте-
диле. Ала эришиуню аллында ким 
бла тюбешириклерин биледиле эм 
аны бла сермешге хазырланады-
ла, экинчилери уа хар эришиуде 
тюйюшлени жангы спортчула бла 

бардырадыла.  
– Бизни боксчуларыбызны ара-

ларында автомобиль къытханла уа 
бармыдыла?

– Алыкъа жокъдула, алай ол 
саугъагъа жууукълаша келген 
умутландыргъан жашларыбыз а 
бардыла.

– Мен билгенликден, сиз «Бок-
сну-школлагъа» деген проектни 
бардырыу бла кюрешесиз, анда 
болум къалайды?

– Жарсыугъа, чырмаула бар-
дыла. Бизни жаныбыздан битеу 
керекли жумушла тамамланнган-
дыла, план хазырды, мектепледен 
къоранчла изленмейдиле, битеу 
кереклени Россейни спорт федера-
циясы  тапдырлыкъды. Къыралы-
бызда 25 регион ол программагъа 
кёре ишлейди, ол санда Къазан, Мо-
сква, Челябинск, Санкт-Петербург 
эм башха уллу шахарла.

Чырмаула уа сабийле жарау эт-
генде ачырла, саулукъларына чып 
тюшюрюрле деген сылтау бла чыгъ-
адыла. Алай планнга кёре, школ-
чулагъа лекцияла берилликдиле, 
боксну тарыхыны юсюнден айтыл-
лыкъды. Ызы бла аны техникасына 
бла тактикасына юйретирикдиле. 
Окъуучула бир бирлерин урлукъ 
тюйюлдюле, снарядлада ишлерик-
диле. Бу башламчылыкъны ахшы 
жанлары асламдыла, сёз ючюн, 
окъуучула кеслерин къорууларгъа 

юйренирикдиле, саулукъларына да 
игиди. Боксдан федерациябызгъа 
да ол тап келеди – артда бизге бок-
сдан ангылаулары болгъан адамла 
келликдиле, профессионал бокс 
бла уа 18 жылдан сора кюреширге 
жарайды. 

– Бу умутугъуз  къабыл кёрюл-
се, сёз ючюн, элледе мектепледе 
сабийлени юйретирге тренерле  
табылырламы?

– Уста тренерлерибиз кёпдюле, 
аланы абадан тёлюсюню юсюн-
ден айтханда, сынамлы, кеслери 
заманында уллу жетишимле бол-
дургъан спортчула, бюгюнлюкде уа 
тренерле асламдыла. Жаш кадрла 
да жетишедиле – бу жаны бла чурум 
жокъду. Жашау тюрлене, айный 
баргъаныча, спортну хар тюрлю-
сюнде да жангылыкъла этиледиле, 
жаш тренерле да сабийлени жара-
уларын алагъа кёре къурайдыла. 

2020 жылда боксдан регион фе-
дерациябызгъа Нажмудин Бербе-
ков башчылыкъ этип башлагъанды 
да, ол боксну айнытыугъа кертиси 
бла да къайгъырады, керекли 
затланы даражалы фирмаладан 
багъалысын, игисин алады. Эл-
леде секцияла къураладыла, сёз 
ючюн, кёп болмай Терк районда, 
Нартанда, Прохладныйде залла 
ишлеп тебирегендиле, битеу да 32-
ден аслам зал ачылгъанды, алада 
юйрениу хакъсызды. 

– Республикада олимпиадалы 
боксдан школланы саны къаллай 
бирди, алада ненча адам жарау 
этеди?

– Боксну бу тюрлюсюнден олим-
пиада резервли юч школ барды 
– экиси Нальчикде, бири да Тыр-
ныауузда, алада 720-750 адам 
юйренедиле. 

– Даниял, сени кесинги да за-
лынг барды, аны юсюнден толу-
ракъ айтсанг эди.

– Аны 2018 жылны ноябринде 
ачханма, аны аты былайды: «Boxing.
life». Анда кесим юйретеме. Менде 
жарау этгенлени араларында умут-
ландыргъан спортчула кёпдюле, 
ала республика, округ даражада 
хорлайдыла, Россейни чемпионат-
ларында, башха магъаналы турнир-
леде кеслерин сынайдыла. 

–  Сизге ким да  келаллыкъмыды 
огъесе хунерли  спортчуланымы 
юйретесиз?

–  Бусагъатда бизде тюрлю-тюр-
лю жыл санда 79 адам юйренеди-
ле. Саулукъларын, къарыуларын 
кючлерге сюйюп келгенле да иги 
кесекдиле. Алай турнирлеге къаты-
шыргъа излемейбиз, кесибиз ючюн 
юйренебиз дегенлени араларында 
артда, сейирлери къозгъалып,  эри-
шиулеге барыргъа сюебиз дегенле 
да чыгъадыла. Сермешлеге къа-
тышыргъа излейбиз деп кеслерине 
борч салып келгенле да бардыла. 
Юлгюге бусагъатда бизде ММА-да 

эришген Къартлыкъланы Ислам 
бешинчи сермешине хазырлана 
турады, ол эндиге дери ётдюрген  
тёрт  тюбешиуде хорлагъанды. 

Манга, тренергеча, эм магъана-
лысы – юйренирге келген адамдан 
олимпиецни  этиу тюйюлдю. Мен 
излеген – алада эм алгъа адамлыкъ 
шартланы ачыкълауду эм айнытыу-
ду. Сабийлени мектепледе окъутхан 
битеу устазла эм директорла бла 
байламлыкъ жюрютеме, аны школ-
да халисин, къалай окъугъанын 
сурайма. Бир тюрлю кемчиликни 
юсюнден билсем,  аны тюзетирча 
мадар этеме. 

– Бир-бирде ата-анала сабийле-
рин  зор бла келтиредиле, сен анга 
къалай къарайса? Сора, профес-
сионал бокс бла толу жарау этип 
18 жылда башларгъа жарай эсе, 
спортну бу тюрлюсюн алгъадан 
сюйген адам не бла кюрешсин? 

– Алгъа экинчи соруугъа жууап 
берейим. Сабийлеге эм игиси - 
жюзюу бла гимнастикады. Жюзюу 
адамны чархын саулай  ишлетеди, 
жюрекге, ёпкелеге игиди, ол эм 
хайырлы  физкультура болгъаны 
жашырын тюйюлдю. Гимнастикада 
санланы создуруу уа артда жараула-
да болушурукъду. 

Ата-аналагъа  уа айтырыгым: 
сабийни спортну кеслери жаратхан 
тюрлюлерине зор бла келтирмей, 
алгъа башха-башха заллагъа элтсе-
ле игиди. Сабий  спортну талай тюр-
люсюн кёрюп, кёлю жаратханны 
кеси сайлап жюрюсе – ол тюздю.

- Бизни республикада тиширыу 
бокс нек жокъду?

– Танышларымы араларында 
жетишимли боксчула бардыла. 
Алай къызлагъа быллай спорт неге 
керекди. Тиширыу субай, ариу, огъ-
урлу болургъа керекди, мында уа 90 
процентде адамны башына-бетине 
ураса. Сора тюйюшген тиширыуда 
не назиклик къаллыкъды? Мен аны 
арталлыда жаратмайма. Гимна-
стика, теннис эм башха жаны бла 
юйренселе боллукъду  деп, оюмум 
алайды.

Ансы къызла да келедиле залгъа 
юйренирге сюебиз деп, биз аланы 
жараулагъа алмайбыз. 

– Ушагъыбызны ахырында - 
спортну жаш тёлюню ариу юйре-
тиуде магъанасы?

–  Хар заманда да спорт жаш 
тёлюню ариу къылыкъгъа, тюз 
иннетге, Ата журтха сюймекликге 
юйретиуде уллу жерни алгъанды. 
Ол адамны кесини, башха адамла-
ны, туугъан жерни аллында жууа-
плылыкъгъа, низамгъа юйретеди.  
Аны ючюн къайсы къыралда да аны 
айнытыугъа аслам эс бёлюнеди. 

Ушакъны КУЛЬЧАЛАНЫ 
Зульфия бардыргъанды. 

РФ-ни ФСБ-сыны КъМР-де Чекчи 
управлениясында къыралда  эм иги 
жаш тёлю аскер-патриот биригиуню  
сайлаугъа аталгъан конкурсну регион 
бёлюмюню  комиссиясыны жыйылыуу 
болгъанды. Эришиулеге кеслерини 
ишлерин чекчилени жаш нёгерлерини 
отрядларыны 9 биригиую кёргюзтген-
диле, аладан жюри тёртюсюн  сай-
лагъанды, деп билдиргендиле бизге 
кюч ведомствону пресс-службасындан. 

Алай бла Тырныауузну Совет Со-
юзну Жигити В.Кузнецов атлы 6-чы 

номерли орта школуну бла Нальчикни 
23-чю школуну окъуучулары биринчи 
жерге тийишли кёрюлгендиле. Экин-
чиле Прохладныйни А.Головко атлы 
4-чю номерли школуну келечилери 
болгъандыла. Огъары Малкъарны 1-чи 
номерли орта школуну жаш чекчилери 
быйыл ючюнчю жерге чыкъгъандыла. 

Проектле РФ-ни ФСБ-сыны чекчи 
службасы къурагъан битеуроссей 
конкурсну  «Барысындан да аламат»  
бёлюмюне ашырылгъандыла. Конкурс 
чекчи службагъа жамауатны эсин 

бурур, «Чекчилени жаш нёгерлери» 
къымылдауну даражасын ёсдюрюр 
эм  жаш тёлю-патриот биригиулени 
ишлерин къурауда сынау жыйышдырыр 
мурат бла бардырылады. 

 Аны эсеплери быйыл майда  «Чек-
чилени жаш нёгерлери» къымылдауну 
Ара штабыны жыйылыуунда белгили 
этилликдиле. Хорлагъанла дипломла 
бла саугъаланырыкъдыла.

Басмагъа АБДУЛЛАХЛАНЫ 
Фатима хазырлагъанды. 

Тюзюнлей сёлешиу

«Манга эм магъаналысы – юйренирге келгенледе 
инсанлыкъ шартланы ачыкълауду эм кючлеудю»
Бюгюн редакцияны къонагъы Къабарты-Малкъарны профессионал боксдан департаменти-
ни таматасы Гадийланы Даниялды.  Республикада бокс къалай айныгъаныны,  бу жаны бла 

жетишимлени эм чурумланы юслеринденди аны бла ушагъыбыз.

Жалгъан аракъы 
табылгъанды 

Жалгъан продукцияны законсуз 
сатыу-алыугъа къажау мадар-
ланы толтургъан кезиуде РФ-ни 
ФСБ-сыны КъМР-де Управлени-
ясыны къуллукъчулары ич ишле 
органланы келечилери бла бирге 
республиканы тёрт инсаныны 
бузукъчу ишлерин тыйгъандыла. 
Ала ичги затланы бла тютюнню   
жарашдыргъанларына, асырагъ-
анларына эм сатар мурат бла 
ташыгъанларына ишеклик барды, 
деп билдиргендиле бизге ведом-
ствону пресс-службасындан. 

Право низамны сакълаучула 
Бахсанда излеу-тинтиу жумушла 
толтуруп, жалгъан ичги жараш-
дырылгъан цехни ачыкълагъ-
андыла. Анда хазыр продукция 
асыралгъан жерле да бар эдиле. 

Аланы ичинде кёп санда  жалгъан 
аракъы бла тютюнле табылгъан-
дыла – россейли эм тыш къы-
раллы.  Аланы федерал акциз 
маркалары болмагъаны тохташ-
дырылгъанды. 

Бу шартла бла байламлы РФ-ни 
УК-сыны 171.1-чи статьясыны 6-чы 
кесегини «а» пунктуна, 171.3-чю 
статьясыны 2-чи кесегини «а» 
пунктуна кёре терслеу матери-
алла ачылгъандыла. Законлагъа 
тийишлиликде, быллай аманлыкъ 
этгенни эркинлиги 6 жылгъа дери 
сыйырылыргъа, энтта тазир салы-
ныргъа боллукъду. 

Хыйласы – башына жау 
Экономикада аманлыкълагъа 

къажау мадарланы толтургъан ке-
зиуде РФ-ни ФСБ-сыны КъМР-де 
Управлениясыны къуллукъчулары 
коммерциялы организацияладан 

бирини башчысы М.Ю.Шхануковну 
аманлыкъчы ишин тохтатхандыла. 

Ачыкъланнганыча, ол гитче эм 
орталыкъ бизнесге себепликге 
берилген субсидияны алыр ючюн 
КъМР-ни Экономиканы айнытыу 
министерствосуна жалгъан до-
кументлени бергенди, деп бил-
диргендиле бизге ведомствону 
пресс-службасындан. 

Нальчикни шахар сюдю Шхану-
ков РФ-ни УК-сыны 159-чу статья-
сыны 4-чю кесегине бузукълукъ эт-
генин тохташдыргъанды эмда аны 
2 жылгъа бла 6 айгъа эркинлигин 
сыйырыргъа, бу заманны битеулю 
низамлы колонияда тутаргъа деген 
оноуну чыгъаргъанды. Дагъыда ол 
къыралны файдасына 4,6 миллион 
сомну тёлерге борчлу этилгенди. 
Сюдню оноуу кючюне киргенди. 

Басмагъа ТИКАЛАНЫ 
Фатима хазырлагъанды. 

Нальчикде искусстволаны  
1-чи номерли сабий школуну 
Хасанияны Маданият юйюнде 
бёлюмю талай жылны ичинде 
жетишимли  ишлейди, жыр-
ларгъа, тепсерге,  миллет эмда 
къыл къобузлада согъаргъа, 
театр искусствогъа, сурат иш-
лерге, кийим тигерге, бичерге, 
накъышла са лыргъа,  эшиу 
эшерге,  башха затлагъа да 
кёплени юйретгенди. Бюгюн-
люкде аланы бир къауумлары 

искусство жаны бла  респу-
бликаны, къыралны да бийик 
билим берген  учрежденияла-
рында  жетишимли окъуйдула. 

Ары къоншу элледен  кёп 
къызчыкъла бла жашчыкъла 
да  келедиле. Анга Къарчаланы 
Хадисни къызы Марзият баш-
чылыкъ этеди.  Анда ишлегенле 
да  тутхан жумушларыны уста-
ларыдыла. Аланы араларында 
республиканы культурасыны 
сыйлы къуллукъчулары, жыр-

да, тепсеуде, театр искусство-
да, инструментлени согъууда 
да атлары айтылгъан адамла 
бардыла.  Ала не заманда да  
ишлерине жууаплы кёзден къа-
райдыла. 

Искусстволаны школунда 
хакъ тёлемей юйренир амал 
барды. Аны ючюн деп, анда 
алагъа кёп тюрлю-тюрлю онгла 
къуралгъандыла.

ХОЛАЛАНЫ Марзият.

 Итиниулюк

Хунерлилеге – энчи мадарла

Алчылыкъны ычхындырмагъанды

Футбол – шуёхлукъну белгиси

УФСБ

Эсепле 

Жаш чекчиле эришгендиле 


